
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2002 ԹՎԱԿԱՆԻ ՀՈՒՆԻUԻ  29-Ի  N 867 ՈՐՈՇՄԱՆ ՄԵՋ  ՓՈՓՈԽՈՒԹՅՈՒՆ ԵՎ ԼՐԱՑՈՒՄ ԿԱՏԱՐԵԼՈՒ ՄԱՍԻՆ

Հիմք ընդունելով «Նորմատիվ իրավական ակտերի մասին» օրենքի 33-րդ և 34-րդ հոդվածները ` Հայաստանի Հանրապետության կառավարությունը որոշում է.

1. Հայաստանի Հանրապետության կառավարության 2002 թվականի հունիսի 29-ի «Հայաստանի Հանրապետությունում դեղերի արտադրության, դեղատնային գործունեության, կազմակերպությունների կամ անհատ ձեռնարկատերերի կողմից բժշկական օգնության և սպասարկման իրականացման լիցենզավորման կարգերը և նշված գործունեությունների իրականացման լիցենզիայի ձևերը հաստատելու մասին» N 867 որոշման (այսուհետ՝ որոշում) մեջ կատարել հետևյալ լրացումները և փոփոխությունները. 
1) որոշման 1-ին կետի 5-րդ ենթակետով հաստատված` Հայաստանի Հանրապետությունում կազմակերպությունների կամ անհատ ձեռնարկատերերի կողմից բժշկական օգնության և սպասարկման իրականացման լիցենզավորման կարգի՝ 
ա. 10-րդ կետի 2-րդ ենթակետը շարադրել նոր խմբագրությամբ.

«2) լիցենզավորման ենթակա գործունեության իրականացման համար նախատեսված տարածքի նկատմամբ հայտատուի անվամբ սեփականության (օգտագործման) իրավունքի պետական գրանցման վկայականի և իրավասու մարմնի կողմից տրված՝ գործունեության համար նախատեսված հայտատուի անվամբ տարածքի հատակագծի պատճենները, բացառությամբ կալանավորված անձանց և դատապարտյալներին բժշկական օգնության և սպասարկման ծառայությունների մատուցման նպատակով բժշկական օգնության և սպասարկման իրականացման լիցենզիա ստանալու համար դիմած պետական ոչ առևտրային կազմակերպություն հանդիսացող հայտատուների, որոնց դեպքում ներկայացվում է  արդարադատության ոլորտում կառավարության քաղաքականությունը մշակող և իրականացնող նախարարության կողմից համապատասխան տարածքների առկայության վերաբերյալ տեղեկանք:».
բ. ձև 2-րդի 18-րդ կետում «պատճենները» բառից հետո լրացնել հետևյալ բառերը.

«(սույն կետի վանդակը չի լրացվում քրեակատարողական հիմնարկներում բժշկական օգնության և սպասարկման իրականացման լիցենզիա ստանալու համար դիմած պետական ոչ առևտրային կազմակերպություն հանդիսացող հայտատուների դեպքում):»:
2. Սահմանել, որ՝ 
1) Հայաստանի Հանրապետության կառավարության 2016 թվականի հունիսի 30-ի թիվ 669-Ն որոշման 2-րդ կետով սահմանված  վերջին հինգ տարում  մասնագիտական վերապատրաստում անցնելու վկայականների պատճենները ներկայացնելու պահանջը կիրառվում է կալանավորված անձանց և դատապարտյալների բժշկական օգնության և սպասարկման համար հատուկ ստեղծված և բժշկական օգնության և սպասարկման լիցենզիա ստացած պետական ոչ առևտրային կազմակերպությունների նկատմամբ՝  2020 թվականի օգոստոսի 15-ից.

 2) Հայաստանի Հանրապետության կառավարության 2002 թվականի հունիսի 29-ի N 867 որոշման 1-ին կետի 5-րդ ենթակետով հաստատված` Հայաստանի Հանրապետությունում կազմակերպությունների կամ անհատ ձեռնարկատերերի կողմից բժշկական օգնության և սպասարկման իրականացման լիցենզավորման կարգի 18-րդ կետով նախատեսված շարունակական մասնագիտական զարգացման հավաստագրի կամ մասնագիտական գործունեության հավաստագրի պատճենները ներկայացնելու պահանջը կիրառվում է կալանավորված անձանց և դատապարտյալների բժշկական օգնության և սպասարկման համար հատուկ  ստեղծված և բժշկական օգնության և սպասարկման լիցենզիա ստացած պետական ոչ առևտրային կազմակերպությունների նկատմամբ՝ 2023 թվականի օգոստոսի 15-ից:
3. Սույն որոշման 2-րդ կետով սահմանված ժամկետները ավարտվելուց հետո մեկ շաբաթվա ընթացքում կալանավորված անձանց և դատապարտյալների բժշկական օգնության և սպասարկման համար հատուկ  ստեղծված և բժշկական օգնության և սպասարկման լիցենզիա ստացած պետական ոչ առևտրային կազմակերպությունները լիցենզավորող մարմին են ներկայացնում  համապատասխանաբար  այդ կազմակերպություններում մասնագիտական գործունեություն իրականացնող բուժաշխատողների՝ վերջին հինգ տարիներին մասնագիտական վերապատրաստում անցնելու վկայականների, ինչպես նաև օրենքով սահմանված կարգով տրված շարունակական մասնագիտական զարգացման հավաստագրերի պատճենները:
4. Սույն որոշումն ուժի մեջ է մտնում 2018 թվականի օգոստոսի 15-ից: 
ՀԻՄՆԱՎՈՐՈՒՄ

«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2002 ԹՎԱԿԱՆԻ ՀՈՒՆԻUԻ  29-Ի  N 867 ՈՐՈՇՄԱՆ ՄԵՋ  ՓՈՓՈԽՈՒԹՅՈՒՆ ԵՎ ԼՐԱՑՈՒՄ ԿԱՏԱՐԵԼՈՒ ՄԱՍԻՆ» ՀԱՅԱUՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ԸՆԴՈՒՆՄԱՆ
  Ընթացիկ իրավիճակը, իրավական ակտի ընդունման անհրաժեշտությունը
«Լիցենզավորման մասին» ՀՀ օրենքի 43-րդ հոդվածի 2-րդ մասի համաձայն  ՀՀ-ում կազմակերպությունների և քաղաքացիների կողմից բժշկական օգնության և սպասարկման իրականացումը լիցենզավորման ենթակա գործունեություն է: 
        ՀՀ կառավարության 2017 թվականի հունվարի 19-ի թիվ 2 արձանագրային որոշմամբ հաստատված` քրեակատարողական հիմնարկներում բժշկական ծառայությունների արդիականացման հայեցակարգի ընդունմամբ սկիզբ դրվեց բանտային առողջապահության ոլորտի բարեփոխմանը, որի հիմնական նպատակներից է նաև քրեակատարողական բուժօգնության ծառայության մասնագիտական անկախության երաշխավորումը: 
Հայեցակարգով առաջարկվող մոտեցումներին համահունչ ՀՀ կառավարությունը  2018 թվականի մարտի  1-ին ընդունեց «Քրեակատարողական բժշկության կենտրոն» պետական ոչ առևտրային կազմակերպություն ստեղծելու մասին» թիվ N 204-Ն որոշումը, որով, ըստ էության, մեկնարկեց քրեակատարողական բուժօգնության ծառայության՝ ՀՀ ԱՆ քրեակատարողական ծառայության ենթակայությունից տարանջատման և ՀՀ արդարադատության նախարարության ենթակայության հանձնման, դրանց՝ ՀՀ առողջապահական ընդհանուր համակարգին ինտեգրման գործընթացը:
      Եթե մինչև «Քրեակատարողական բժշկության կենտրոն» պետական ոչ առևտրային կազմակերպության ստեղծումը, լիցենզավորման ոլորտի օրենսդրությունը կիրառելի չէր քրեակատարողական հիմնարկների բժշկական ծառայությունների գործունեության նկատմամբ, ապա հիշատակված որոշման ընդունմամբ «Քրեակատարողական բժշկության կենտրոն» պետական ոչ առևտրային կազմակերպության կողմից կալանավորված անձանց և դատապարտյալներին տրամադրվող  բժշկական օգնության և սպասարկման գործունեությունը ենթակա կլինի լիցենզավորման՝ ՀՀ օրենսդրության համաձայն: 
Նախատեսվում է, որ «Քրեակատարողական բժշկության կենտրոն» պետական ոչ առևտրային կազմակերպությունը մատուցելու է հիվանդանոցային ծառայություններ՝ որոշված համապատասխան վայրում և արտահիվանդանոցային ծառայություններ՝  քրեակատարողական հիմնարկներում: Հաշվի առնելով անցումային փուլում առկա որոշակի առանձնահատկությունները` պայմանավորված կալանավորված անձանց և դատապարտյալներին մատուցվող բժշկական օգնության և սպասարկման ծառայություններով, ինչպես նաև փուլ առ փուլ քրեակատարողական բժշկության ոլորտը՝ ՀՀ առողջապահական ընդհանուր համակարգին ինտեգրելու հանգամանքը, բժշկական օգնության և սպասարկման լիցենզավորման ոլորտը կարգավորող օրենսդրության մեջ անհրաժեշտ է կատարել որոշակի փոփոխություններ և լրացումներ՝ «Քրեակատարողական բժշկության կենտրոն» պետական ոչ առևտրային կազմակերպության լիցենզավորման գործընթացը պատշաճ կազմակերպելու համար:

Առաջարկվող կարգավորման բնույթը


Նախագծով առաջարկվում է բացառություն սահմանել «Քրեակատարողական բժշկության կենտրոն» պետական ոչ առևտրային կազմակերպության համար և լիցենզավորման հայտին կից փաստաթղթերում չսահմանել քրեակատարողական հիմնարկների անշարժ գույքի նկատմամբ իրավունքի վկայականների պատճենները լիցենզավորման մարմին ներկայացնելու պահանջ, ինչը պայմանավորված է քրեակատարողական ոլորտի առանձնահատկություններով և ՀՀ արդարադատության նախարարության համակարգում գաղտնագրման ենթակա տեղեկությունների ցանկով և, ըստ այդմ, նշված տեղեկատվությունը հրապարակման ենթակա չէ: Բացի այդ, երկար տարիներ աշխատելով լիցենզավորման օրենսդրության կարգավորման դաշտից դուրս, քրեակատարողական հիմնարկների բժշկական ծառայության աշխատակիցները (բուժաշխատողներ) սահմանված կարգով չեն անցել վերապատրաստումներ, ինչպես նաև չեն ընդգրկվել շարունակական մասնագիտական զարգացման (այսուհետ՝ ՇՄԶ)՝ «Բնակչության բժշկական օգնության և սպասարկման մասին» ՀՀ օրենքով նախատեսված գործընթացներում: Այս բացը լրացնելու  նպատակով՝ Նախագծով նախատեսվել է նրանց որոշակի ժամանակահատված տրամադրել՝ դրանցում ընդգրկվելու և ՇՄԶ կրեդիտներ ձեռք բերելու համար: Նախագծով առաջարկվել է ՇՄԶ կրեդիտների հավաքման օրենքով նախատեսված հնգամյա շրջափուլին համարժեք ժամանակահատված՝ բուժաշխատողների համար ՇՄԶ կրեդիտավորման համար, ինչպես նաև մասնագիտական վերապատրաստում անցնելու համար:
Նախագծի մշակման գործընթացում ներգրավված ինստիտուտները և անձինք

Նախագիծը մշակվել է ՀՀ արդարադատության նախարարություն կողմից:
Ակնկալվող արդյունքը

Նախագծի ընդունման արդյունքում ակնկալվում է սահուն կերպով կազմակերպել քրեակատարողական բուժօգնության ծառայության առողջապահական համակարգին ինտեգրման գործընթացը և պատշաճ կերպով ապահովել «Քրեակատարողական բժշկության կենտրոն» պետական ոչ առևտրային կազմակերպության լիցենզավորման գործընթացը:
